«ОРОЛ»ДА ҚОЛГАН ЎЗБЕКЛАР

Халқаро фуқаролик қонунчилигига кўра агар бирор киши ўз уйига кириш учун бошқа шахсга тегишли ҳудуддан ўтиши зарур бўлса ва ундан бошқа йўл мавжуд бўлмаса ана шу шахс ўз ҳудудидан йўлак очиб бериши шарт. Бу ҳуқуқий норма жаҳонда эътироф қилинган. 
Сўнгги пайтларда Россия оммавий ахборот воситаларида Калининград муаммоси тез-тез тилга олинадиган бўлиб қолди. Сабаби – Калининград вилояти Россиянинг таркибий қисми, яъни унинг маъмурий-ҳудудий бирлиги бўлишига қарамасдан мамлакат билан умумий чегарага эга эмас. Одатда, бундай ҳудудлар анклав деб аталади. Калининградга ўтиш учун Литва ҳудудини босиб ўтишга тўғри келади. 
Литва билан Россия ўртасида виза режими ўрнатилган. Ҳозирча икки давлат ўртасидаги келишувга мувофиқ Россия фуқаролари Калининградга, калининградликлар эса «катта ерга» Литва ҳудуди орқали визасиз транзит ўтиш ҳуқуқидан фойдаланмоқда. Бироқ, келгуси йили Литва Европа иттифоқига аъзоликка қабул қилингач Европа иттифоқида ўрнатилган тартибга асосан бошқа давлатлар фуқаролари учун қатъий виза режимини жорий қилиши керак. Ана ундан кейин Россиядан Калининградга қуруқлик орқали ўтиш фақат транзит виза билан мумкин бўлиб қолади. Виза олиш учун россияликлар Литванинг Россиядаги элчихонаси консуллик бўлимларига мурожаат қилишлари, рухсат берилишини кутиб, қимматли вақтларини йўқотишлари, виза учун маълум миқдорда пул тўлашларига тўғри келади. Фуқароларнинг мамлакат ҳудудларида эркин ҳаракат қилиш каби конституцион ҳуқуқлари қайсидир маънода бузилади. Шунинг учун Россия, Литва ва Европа иттифоқи ўртасида ана шу муаммони ҳал қилиш борасида қизғин тортишувлар кетаяпти, оммавий ахборот воситалари эса воқеаларнинг ривожи ҳақида халққа батафсил ахборот бериб турибди. 
Юқоридагига ўхшаш муаммо бизда ҳам мавжудлигини кўпчилик билмаса керак. Агар жўғрофиядан хабарингиз бўлса биласиз – Ўзбекистон Республикасида ҳам бир қанча анклав ҳудудлар мавжуд. Уларнинг энг каттаси Фарғона вилоятининг маъмурий-ҳудудий бирлиги ҳисобланади. Вилоятга қарашли Сўх тумани, шунингдек Водил туманининг бир қанча қишлоғи Қирғизистон Республикаси ҳудудларининг ичида жойлашган. 
Ўзбекистоннинг энг гўзал гўшаларидан бири бўлган Шоҳимардон Фарғона водийси аҳолиси жазирама ёз ойларида дам оладиган асосий тоғлиқ жой ҳисобланади. Биз Шоҳимардон қишлоғига етиб келгунча Қирғизистон ҳудуди орқали 21 километрлик машаққатли йўлни босиб ўтдик. «Машаққатли» дейишимнинг сабабини кейинроқ англаб оласиз. 
Бир пайтлар Шоҳимардонга кунига 800-900 минггача одам дам олгани келар эди. Қишлоққа 1998 йилнинг айни ёз пайтида сел келиши, кейинчалик Ўзбекистон ва Қирғизистон ўртасида виза режими ўрнатилиши ҳамда 2000 йилдаги Боткен воқеаларидан кейин дам олувчилар сони кескин пасайиб кетди. Шоҳимардон қишлоқ фуқаролар йиғини раиси Иброҳим Алломов айтишича, дам олувчилар 1998 йилдаги табиий офатдан кейинги икки йилда деярли келмай қўйган. Боз устига, виза режими ўрнатилиши ва Шоҳимардоннинг чегара зонаси деб эълон қилиниши дард устига чипқон бўлди. Фақат ўтган йилга келиб энг жасоратли ва йўл қийинчиликларига бардошли кишилар аста-секин кела бошлабди. Бу йил дам олувчилар бирмунча кўпайгани қайд этилмоқда. Хусусан, шанба-якшанба кунлари 15 мингга яқин фуқаро «катта ер»дан келмоқда. Бу рақам бир пайтлар кунига келган 900 минг кишининг атиги 1,6 фоизини ташкил қилади, холос! Фарғона шаҳар атрофи автошоҳбекати бошлиғи Холмат Носировнинг айтишича, бир пайтлар Фарғонадан Шоҳимардонга кунига 15 – 20 тагача автобус қатнаган. Ҳозирги пайтда эса атиги уч-тўртта рейс бажариляпти, холос.
Йўлнинг Қирғизистон ҳудудига тегишли қисмидан ўтиш ватандошларимиз учун турли муаммолар келтириб чиқармоқда. Ўзбекистон ҳудудидан чиқиб Шоҳимардонга етиб келгунча Қирғизистон ҳудудидаги постларга тўхтаб ўтиш гоҳида ярим кунгача чўзилиб кетади. Айниқса, қўшни республика йўлларида турли формадаги кишилар дам олишга кетаётганларнинг автомобилларини тўхтатиб инсон қадр-қимматини пастга урувчи муомала билан таъмагирлик қилиши ўзбекистонликларнинг жиддий эътирозларига сабаб бўлмоқда. 

Такси ҳайдовчиларнинг гапларига қараганда, Қирғизистоннинг Боткен туманига қарашли Қадамжой туманининг ҳар ер-ҳар ерида қўлида ёғоч (жезл) билан турган формали кишиларга «уларнинг ҳаққи бўлган» 200 сўмдан 1000 сўмгача пулни бермасангиз йўлнинг четида бир неча соатгача сарғайиб туравераркансиз. Агар эътироз билдириб ҳуқуқингизни талаб қилсангиз, айб топиб «бир жойларга олиб бориб қўйишлари» ҳам ҳеч гап эмасмиш. «Ана ўшанда кунингизни кўрасиз, қанча сўрашса беришга рози бўласиз» дейишди. Хусусий автомашина эгаларининг бошига келадиганлар эса таксичиларникидан ўтиб тушади. 
«Касални даволагандан кўра олдини олган яхши» деган нақл бор. Шоҳимардонда дам олган кишилар соғлигини мустаҳкамлаб олишади, дори-дармон сотиб олишга кетадиган пуллари тежалади. Шоҳимардоннинг беғубор ҳавоси минг дардга даво дейишади. Юқори нафас йўллари ҳасталиклари касалхонаси табиий шароитларда даволаш бўйича аҳамиятига кўра мамлакатимизда ягона ҳисобланади. Бош шифокор Алишер Мирзаев касалхонада ҳасталар дори-дармон билан эмас, асосан тоза тоғ ҳавоси билан дардларидан фориғ бўлишини айтди. Бир пайтлар бу ерда бир пайтнинг ўзида 700 дан ортиқ бемор даволаниш имконига эга эди. Ҳозир эса 105 та ётоқ бор, холос. Касалхонанинг бир қисми чегара қўшинларига олиб берилган. 
Касалхонага борганимда беморлар журналист эканлигимни билиб, атрофимни ўраб олиб, дардларини тўкиб солишди. Ҳаммасининг гапи бир: айтишларига қараганда, касалхонага йўлланма билан келаётган бўлишларига қарамай, Қирғизистон ҳудудидаги олтитача постда автомашиналарини тўхтатиб, анчагача ушлаб туришибди. Ораларида нафаси бўғадиган касаллар анча қийинчилик чекишибди. Шофёрлар «йўл ҳақи»ни тўлагандан сўнг кейинги постгача юришаркан. 
Шоҳимардонга илк бор келганлар соф ҳаводан симириб, гўзалликка лол қолишмоқда, бироқ йўл азоблари жонга текканлиги учун «яна келасизми?» деган саволга «йўлдан ўтиш осонлашганда» деб жавоб беришди. 
Одамлар айтишича, Шоҳимардонга ўтаётган давлат рақами Тошкентга тегишли автомобиллардан олинаётган пора миқдори 50 долларгача (!) етаркан. Сабабини бир дам олувчи тушунтириб берди. Унга бир қирғиз чегарачининг айтишича, қайсидир «катта»нинг турмуш ўртоғи Тошкентга келганида унга қўполроқ муносабатда бўлинганмиш. Шунинг учун, тошкентликлардан ўзига хос ўч олинаётганмиш. Тавба! «Демократия ороли» номини олган давлатда бўлаётган демократияга мутлақо ёт ишларга қаранг! Қон-қардошлигимиз қаёққа кетди?! 

Илгари Шоҳимардонга чет эллардан келган кўплаб туристлар валюта манбаи ҳисобланарди. Бугун уларнинг сони жуда кам. Мен йўлда суҳбатлашган франциялик турист аёл Парижда бир туристик китобдан Шоҳимардон ҳақида маълумот олиб келибди. Таассуротларини сўраганимда оғзидан бол томиб, мақтаб кетди! Икки йил аввал бир олмон фирмаси туризм бўйича Шоҳимардон билан ҳамкорлик қилиш мақсадида ҳаракатга кечган. Ҳатто, икки нафар шоҳимардонлик Олмонияга бориб, иш ўрганиб қайтган. Бироқ, йўл муаммоси олмонларни шаштидан қайтишга мажбур қилибди.
Сел туфайли сой бўйидаги барча чойхона, пансионат ва дам олиш уйлари вайрон бўлган. Ҳозирги пайтда Шоҳимардонда 12 та болалар дам олиш маскани, 82 та дам олиш уйи мавжуд. Бироқ, уларнинг ҳаммаси 1998 йилдан бери бўш турибди. Икки мамлакат ўртасида виза режими жорий қилингани ҳам шоҳимардонликларга, ҳам қишлоққа олиб борувчи йўл атрофида яшовчи қирғизистонлик фуқароларга иқтисодий жиҳатдан жуда катта зарар етказмоқда. Натижа ўлароқ, жами беш ярим минг аҳолига эга Шоҳимардон ва Ёрдон қишлоқларида ишсизлик 80 фоизни ташкил қилмоқда.
Мен билан суҳбатлашган ўзбекистонлик ва қирғизистонликлар Шоҳимардонга олиб борувчи йўлдаги ҳамма постларни олиб ташлашни талаб қилиб ҳукумат идораларига, турли даражадаги мансабдор шахсларга мурожаат қилишганини, бироқ муаммо ҳануз ижобий ҳал қилинмаётганини таъкидлашди. 
Тошкент – Самарқанд магистрал автойўлининг Қозоғистон ҳудудидан ўтадиган 27 километрлик қисмида ўзбек автомобилларига яшил йўлак очилган. Бу борада Ўзбекистон ва Қозоғистон ҳукуматлари ўртасида келишув мавжуд. Келишувга эришишдан олдин ўша йўл бир йилча Ўзбекистон автомобиллари учун ёпиб қўйилганини кўпчилик яхши эслайди. 8-Фарғона божхона постининг бошлиғи Шерали Юсуповнинг айтишича, Ўш – Боткен йўлининг Ўзбекистон ҳудудидан ўтадиган 12 километрлик қисмида ҳам Қирғизистон автомобиллари учун яшил йўлак очиб берилган бўлиб, улар ҳеч қандай текширувсиз эркин ҳаракатланади. Нима учун Водилдан Шоҳимардонга олиб борувчи йўлнинг Қирғизистондан ўтадиган қисмида ўзбек автомобилларига яшил йўлак очилмаётганини шахсан мен тушунмадим! Ҳолбуки, эшитишимча, ана шу йўл Ўзбекистон маблағи ҳисобига таъмирланар экан! 

Ҳар бир давлатнинг тупроқлари биринчи навбатда ўша мамлакатда яшаётган халқники ҳисобланади. Шунинг учун, юқоридагига ўхшаш масалаларни ҳал қилиш мақсадида тузилган ҳукуматлараро комиссиялар халқнинг талаб ва истакларини эътиборга олиши зарур. Ҳукуматлар эса комиссия томонидан олиб борилаётган ишлар юзасидан халққа ҳисобот бериб, ошкоралик тамойилини амалда ифода этиши шарт. Демократиянинг ана шу энг оддий нормасига амал қилинсагина анклавлар, хусусан Шоҳимардон муаммоси икки қардош халқнинг хоҳиш-иродаси асосида ҳал бўлиши мумкин. 
Ўзбекларда «ойнинг ўн беши қоронғу бўлса, ўн беши ёруғ бўлади» деган нақл бор. Шоҳимардонликларнинг ҳозирги аҳволини қайсидир маънода уй қамоғида ўтирган кишига ўхшатиш мумкин. Икки халқ вакиллари мамлакатлар раҳбарлари юқоридаги муаммоларни тез орада ҳал қилишига умид боғлаб яшашмоқда. 

